
Sakit a Maala Kalpasan ti 
Nakakigkigtot a Pasamak 

(PTSD wenno Post-Traumatic 
Stress Disorder)

Ti sakit a maala kalpasan ti nakakigkigtot 

a pasamak (PTSD) ket nakaro a kondision 

kalpasan a mapagteng ti nakakigkigtot a 

pasamak a nadangran wenno dandani 

nadangran ti bagi wenno panunot.  Dagiti 

nakakigkigtot a pasamak a mabalin a 

pakaigapuan ti PTSD ket pakairamanan ti 

naranggas a panangduklos, dagiti didigra 

a natural wenno maigapu iti aramid ti tao, 

aksidente, wenno panagraranget ti militar.  

Dagiti kameng ti militar a nagserbi sadiay 

Vietnam ken dadduma pay a gubat; dagiti 

nakalasat kadagiti aksidente, pisikal 

wenno sekswal a pannakaabuso; dagiti 

imigrante a nangpanaw ti kinaranggas 

kadagiti pagilianda; ken tattao a 

nakasaksi kadagiti nakakigkigtot a 

pasamak ket mairaman kadagiti kapten ti 

PTSD. Dagiti pamilia dagiti biktima ket 

mabalin pay a kapten daytoy a sakit.

Gagangay kadi ti PTSD?

Agarup 3.6% kadagiti nataengan iti U.S. 

nga agtaw-en 18 agingga 54 ket adda 

PTSD da.  Agarup 30% kadagiti lallaki ken 

babbai a naggian kadagiti lugar ti gubat 

ket makapadas ti PTSD. Nakita payen ti 

PTSD kadagiti beterano ti gubat sadiay 

Persian Gulf, pattapatta a dumanon pay ti 

8%. Maysa pay, 51-98% kadagiti agus-

usar ti serbisio iti salun-at ti 

panagpampanunot para ti publiko ket 

nagdalan iti pannakaabuso ti ubing a 

masansan nga agtinnag iti PTSD ken 97% 

kadagiti awanan pagtaengan a babbai ket 

nakapadas ti nakaro a pannakaabuso nga 

agbanag kadagiti senyales ti PTSD. 

Ania ti PTSD?

Adu a tattao nga addaan PTSD ti 

makapadas manen kadagiti napalabas a 

pasamak babaen kadagiti malaglagipda, 

dagiti nakabutbuteng a tagtagainep, 

wenno nakabutbuteng a mapampanunot, 

aglalo no makakitada kadagiti pasamak 

wenno bambanag a mangipalagip 

kadakuada ti napagtengda.  Ti aldaw ken 

bulan ti pasamak ket mabalin pay a 

mangipalagip ti narikna ken naglasatan idi 

napagteng ti nakakigkigtot a pasamak.  

Dagiti tattao nga addaan PTSD ket mabalin 

nga adu unay wenno awan a pulos ti 

mariknada. Mabalin pay a marigatanda a 

maturog, mangan, mangipamaysa ti 

agpanunot wenno mangaramid kadagiti 

bambanag, ken mangipapas ti panagbiag. 

Mabalin pay a madandanaganda wenno 

agnernerbiosda ken managpungpungtotda.  

Adda pay marikna a pannakakonsensia 

wenno panagbain. Kaadduan a tattao nga 

addaan PTSD ket padasenda a liklikan ti 

aniaman a mangipalagip ti pasamak. No 

marikna ti maysa a tao dagitoy iti 

nalablabes ngem 1 bulan, mabalin nga 

addaanda ti PTSD.  Numan marikna ti 

maysa a tao a kaslada la “agmauyong,” 

napateg a laglagipen a daytoy ket 

kadawyan a reaksion iti nakakaskas-ang a 

pasamak.

Ania Dagiti Mabalin a 
Pangagas ti PTSD?

Naipakitan ti panagsukisok a mabalin a 

maisuro kadagiti tattao dagiti wagas a 

panangimaton kadagiti senyales ti PTSD. 

Apaman a marikna ti maysa a tao a 

nasaysayaaten ti panangtengngelna 

kadagiti senyales, isunto a mabalin dagiti 

dadduma a panangagas. 

Ipakita dagiti sumagmamano a panagadal a 

ti pannakipatpatang kadagiti tattao dagus 



kalpasan ti nakakigkigtot a pasamak ket 

makatulong tapno makissayan dagiti 

senyales ti PTSD. Natakuatan ti maysa a 

panagadal kadagiti 12,000 nga agbasbasa 

nga ub-ubbing a nakasaksi ti napigsa a 

bagyo sadiay Hawaii a dagiti nasapa a 

naikkan ti pamalbalakad ket nasaysayaat 

ti kasasaadda ngem dagiti saan kalpasan 

ti 2 a tawen.

Laglagipem a mabalin pay nga igiddan iti 

agas ken pannakipatpatang dagiti wagas ti 

panangagas a maus-usar iti kulturam 

wenno pammatim. 

Ania pay dagiti dadduma a 
Saksakit a Mainaig iti PTSD?

Ti nakaro a panagliday, panagabuso ti 

arak ken dadduma pay a droga, wenno 

sabali a sakit mainaig ti panagdandanag 

ket gagangay a reaksion iti nakakigkigtot 

a napagteng. Nangatngato ti tsansa nga 

agballaigi ti panangagas no nasapa a 

matakuatan ken maagasan dagitoy a 

dadduma a kondision.

Dagiti sakit ti ulo, sakit ti tiyan, 

panagulaw, panagsakit ti barukong, 

wenno sagubanit kadagiti dadduma a 

parte ti bagi ket gagangay. Masansan, 

agasan dagiti dodoktor dagiti senyales a 

dida ammo a dagitoy ket maigapu iti 

PTSD.

Dagiti Karbengam

No usarem dagiti serbisio iti salun-at ti 

panagpampanunot, adu ti karbengam. 

Mairaman ti karbengan a matratar a 

nasayaat ken narespetoan; ti karbengan a 

maipaayan kadagiti serbisio ken ag-agas 

no kaano a masapulmo dagitoy; ti 

karbengan a maikkan ti impormasion 

maipanggep kadagiti madi nga epekto ti 

agasmo, ken, no mabalin, dagiti pagpiliam 

nga ag-agas. 

Panangadal iti PTSD

Ti umuna nga addang ti nasayaat a 

panangagas ket pannakaeksamen ti bagi 

nga isayangkat ti maysa a doktor. Iraman 

ti nasayaat a panangagas ti kumpleto a 

pakasaritaan dagiti senyales – kaano a 

nangrugi, kasano kapaut, kasano kakaro, 

no napadasanen ti pasiente dagitoy iti 

napalabas, ket no kasta, no naagasan 

dagiti senyales ken ania ti pinangagas. 

Saludsodento ti doktor ti maipanggep ti 

panaginom ti arak ken panagusar ti droga, 

ken no mapampanunot ti pasiente ti 

maipanggep ti pannakatay wenno 

panagpakamatay. 

Maysa pay, nasken nga iraman ti 

pakasaritaan dagiti saludsod no adda 

dadduma a kameng ti pamilia a 

nakapadasen ti PTSD ken, no naagasan 

daytoy, ania dagiti pinangagasda ken ania 

dagiti nakaagas. 

Kamaudiananna, nasken nga iraman ti 

panangadal ti panangeksamen ti kasasaad 

ti panagpampanunot tapno maammoan no 

naapektaran ti panagsao, ti panagtaray ti 

panunot, wenno lagip. Mapasamak ngamin 

no dadduma dagitoy kas nayon ti epekto ti 

nakakigkigtot a pasamak. 

PTSD iti Kulturam

No sabali ti panangipapan ti kulturam iti 

nakakigkigtot a pasamak, ibagam koma iti 

doktormo, narsmo, wenno ti 

mangimatmaton ti kasom. Daytoy ket tapno 

makitami manipud ti panirigam no ania ti 

panagawatyo ti nakakigkigtot a pasamak, 

dagiti tradisional a mangngagas iti gimong 

nga ayanmo, ken dagiti wagas ti 

panangagas a maus-usar iti kulturam 

wenno pammatim.  Ken no kayatmo ti 

mangipatarus ti lengguahe a tumulong 

kenka a makipatang iti doktormo, 

ipakaammom laeng iti mangimatmaton ti 

kasom ket ikkandakanto ti maysa nga awan 

ti bayadam. 

Para ti ad-adu pay nga impormasion 

maipanggep ti PTSD, makipatangka iti 

klinika ti salun-at ti panagpampanunot nga 

asideg ti pagtaengam, wenno tawagam a 

mismo ti mangimatmaton ti kasom. 


